
Darllen: Habacuc 3:1-2
Habacuc yn addoli'r Arglwydd 

1 Gweddi'r proffwyd Habacuc. Ar Shigionoth. (Gair sy’n cyfeirio at naws neu steil y gerddoriaeth ydy Shigionoth)
2 Arglwydd, dw i wedi clywed beth wyt ti'n gallu ei wneud. 

Mae'n syfrdanol! Gwna yr un peth eto yn ein dyddiau ni. Dangos dy nerth yn ein dyddiau. Er dy fod yn ddig, dangos drugaredd aton ni! 
Mae llyfr Habacuc yn agor gyda Habacuc holi Duw, ‘Arglwydd, am faint mwy rhaid i mi alw cyn i ti fy ateb i?’ (1:2). Roedd Habacuc yn anfodlon gyda beth roedd o’n ei weld o’i gwmpas.  Trodd at Dduw gyda’i gwynion a rhoddodd Duw ateb iddo. Ond roedd Habacuc wedi dychryn wrth glywed ateb Duw, a daeth ofn mawr drosto wrth ddeall beth oedd o flaen ei bobl (yr Iddewon, pobl Jwda). Ond yma ym mhennod 3 yn ni’n gweld ffydd Habacuc ar waith. Er iddo sylweddoli pa mor ofnadwy oedd amgylchiadau’n mynd i fod, a pha mor ddifrifol fyddai gorfod wynebu barn Duw, roedd ei ffydd yn gadarn, ac roedd yn dal ati i addoli a moli Duw.
Roedd Habacuc yn gwybod fod Duw wedi cyflawni gwyrthiau rhyfeddol yn hanes y genedl Iddewig. Yma mae Habacuc yn cyfeirio’n ôl at gyfnod Moses, gannoedd o flynyddoedd yn gynharach, pan gafodd yr Iddewon eu hachub o fod yn gaethweision yng Ngwlad yr Aifft a derbyn rhyddid a gwlad newydd gan Dduw. 
Roedd Habacuc eisiau i Dduw ddangos ei nerth a’i rym unwaith eto.  Roedd o (Habacuc) eisiau cael gweld Duw ar waith. Ac yng nghanol hyn i gyd mae Habacuc yn gweddïo drosto’i hun a’i bobl, ac yn gofyn i Dduw ddangos trugaredd. 
Habacuc 3:3-7

3 Dw i'n gweld Duw yn dod eto o Teman; a'r Un Sanctaidd o Fynydd Paran.
Saib  
Mae ei ysblander yn llenwi'r awyr, ac mae'r ddaear i gyd yn ei foli. 4 Mae e'n disgleirio fel goleuni. Daw mellten sy'n fforchi o'i law, lle mae'n cuddio ei nerth. 5 Mae'r pla yn mynd allan o'i flaen, a haint yn ei ddilyn. 6 Pan mae'n sefyll mae'r ddaear yn crynu; pan mae'n edrych mae'r gwledydd yn dychryn. Mae'r mynyddoedd hynafol yn dryllio, a'r bryniau oesol yn suddo, wrth iddo deithio'r hen ffyrdd. 7 Dw i'n gweld pebyll llwyth Cwshan mewn panig, a llenni pebyll Midian yn crynu.
Yma mae Habacuc yn sôn am beth ddigwyddodd yn y gorffennol, pan ddaeth Duw i achub ei bobl o wlad yr Aifft; doedd dim byd yn gallu gwrthsefyll ei nerth. Roedd Duw wedi arwain ei bobl allan o’r Aifft gyda colofn o dân yn ystod y nos. Yna ar fynydd Sinai, pan ddaeth Duw i gyfarfod Moses a’r bobl, roedd ei bresenoldeb i’w weld a’i deimlo yn y taranau, y mellt a’r cwmwl tew, a’r mynydd oedd yn crynu drwyddo i gyd (Exodus 19:16-19).
Er mwyn achub ei bobl o gaethiwed yn yr Aifft roedd Duw hefyd wedi gyrru deg pla dychrynllyd i daro yr Eifftiaid (Exodus 7-12). Roedd barn Duw yn erbyn yr Eifftiaid yn ddychrynllyd.  Cafodd plentyn cyntaf-anedig pob teulu ei ladd, am fod yr Eifftiaid yn gwrthod gwneud beth oedd yn iawn yng ngolwg Duw. Cawson nhw un rhybudd ar ôl y llall, ond roedden nhw’n gwrthod gwrando ar negeswyr Duw. Roedd y sefyllfa’n debyg yng nghyfnod Habacuc – roedd Duw wedi gyrru nifer o broffwydi i rannu ei neges yn glir.  I rannu ei neges gyda'i bobl ei hun y tro yma, ond doedden nhw ddim eisiau gwrando – felly roedden nhw’n mynd i gael eu barnu. 

Yma mae Habacuc yn pwysleisio mawredd Duw. Mae’n Dduw holl-bwerus ac ysblennydd. Mae o’n barnu’n deg, a does dim posib dianc oddi wrtho.
(Llwythau oedd yn elynion i’r Iddewon oedd Cwshan a Midian.  Fel y gwelwn, fydd gelynion Duw a’i bobl ddim yn sefyll yn hir.)

